
MINUTI

Il-Minuti tal-Laqgħa Nru 26 li saret fil-11 ta’ Novembru 2024, ġew konfermati. 

APPROVAZZJONI TAR-RAPPORT MAĦRUĠ MILL-KUMITAT PERMANENTI DWAR L-AFFARIJIET TAL-FAMILJA INTITOLAT “RAPPORT DWAR IĊ-CHILDCARE”

IĊ-CHAIRPERSON (Onor. Carmelo Abela): Jien għandi xi rimarki oħra li xtaqt nagħmel fuq dan ir-rapport. Ma nafx jekk hemmx xi rimarki min-naħa tal-kollegi jew inkella hux se jiġi adottat kif inhu? Fl-introduzzjoni tar-rapport, fejn qed ngħidu li “għandna nies li jkunu għadhom impjegati” naħseb li jkun aħjar jekk ngħidu li “jkunu għadhom fid-dinja tax-xogħol” għax jista’ jkun mhux biss impjegati imma qed immorru f’kuntest aktar wiesa’. Barra minn hekk, fl-istess introduzzjoni għandna kumment dwar meta jingħata s-servizz mill-FES u xtaqt li nkunu ċerti minn dak li qed ngħidu hawnhekk. 

F’paġna 3, fejn qed nitkellmu fuq il-monitoraġġ taċ-childcare centres xtaqt li bħala background information għall-Kumitat, dejjem jekk taqblu, inġibu statistika mill-2015 ‘il quddiem dwar f’liema ċentri u meta marru jduru dawn iċ-ċentri min hu responsabbli. Hawnhekk qed nitkellmu fuq monitoraġġ, jiġifieri t-tieni paragrafu mill-aħħar f’paġna 3 qed jingħad hekk; “Ix-xogħol ta’ evalwazzjoni u monitoraġġ fuq iċ-ċentri ma jsirx biss meta jasal iż-żmien biex tiġġedded il-liċenzja, eċċ.”. Jien qed nissuġġerixxi jekk għandniex nitolbu lid-dipartiment jew lid-direttorat konċernat sabiex jgħaddulna statistika dwar iż-żjarat li jagħmlu fiċ-ċentri, meta marru, u min  kien responsabbli minn dawn iż-żjarat f’dawn iċ-ċentri. U qiegħed neħodha mill-2015. 

L-Onor. Katya De Giovanni. 

ONOR. KATYA DE GIOVANNI: Għallinqas irridu nitkellmu maż-żewġ entitajiet għax din il-funzjoni għaddiet mis-Soċjal għall-Edukazzjoni. Forsi nibdew bl-Edukazzjoni u naraw safejn jagħtuna. 

IĊ-CHAIRPERSON: Jiġifieri dik bħala background information għall-monitoraġġ li qalu li qed isir, eċċ. Nifhem li qed isir ukoll. F’paġna 5, fejn hemm it-titlu “Il-Benefiċċji  taċ-Childcare” u mbagħad hemm is-subheading li jgħid “Il-ġenituri tal-lum qed jiffaċċjaw piżijiet kbar, għajnuna dejjem tonqos fit-trobbija ta’ wliedhom, spejjeż li dejjem jiżdiedu u anke aspirazzjonijiet ikbar …”. Din kienet xi ħaġa li ntqalet waqt il-laqgħat? Okay tajjeb. Il-kumment tiegħi għamiltu għaliex tajjeb li jiġi spjegat x’qed infissru biha. 

ONOR. KATYA DE GIOVANNI: Forsi aktar milli nagħmluha bħala given, tiġi “Il-ġenituri tal-lum spjegaw jew jidhru li qed jiffaċċjaw ...’’ 

ONOR. GRAZIELLA ATTARD PREVI: Din l-esperti qaluha u mhux il-ġenituri. 

ONOR. KATYA DE GIOVANNI: Mela nispjegaw li qaluha l-esperti.  

IĊ-CHAIRPERSON: Irridu nkunu aktar preċiżi. L-Onor. Graziella Attard Previ. 

ONOR. GRAZIELLA ATTARD PREVI: Jiġi ċċarat min qalha jekk hu possibbli. 

IĊ-CHAIRPERSON: F’paġna 6, fejn hemm l-aspett edukattiv, fil-paragrafu tal-aħħar qed jintqal li “Ħafna ġenituri ma jistaqsux għall-programm jew għall-manwal taċ-ċentru li jmorru jaraw”. Dik naf li ntqalet. Imma naħseb li jkun tajjeb li ninkludu suġġeriment lejn l-aħħar ta’ dan ir-rapport - dejjem jekk hemm qbil – u ngħidu li jkun tajjeb li dan jingħata lill-ġenituri li jkunu f’xi childcare b’mod awtomatiku. U allura m’hemmx għalfejn tintalab kopja. Jekk inti se tmur tikteb lit-tifel jew lit-tifla tiegħek, meta t-tifel jew it-tifla tiegħek jiġu aċċettati f’dak iċ-ċentru, awtomatikament jagħtuk dan il-manwal. Dan għandu jkun wieħed mis-suġġerimenti li qed nagħmlu f’dan ir-rapport. 

Issa l-aħħar kumment li nixtieq insemmi huwa fuq paġna 11, fejn hemm ir-rakkomandazzjonijiet tal-esperti. Nifhem li dawn huma rakkomandazzjonijiet li saru lil dan il-Kumitat għax ilkoll smajniehom. 

ONOR. KATYA DE GIOVANNI: Paġna 11? 

IĊ-CHAIRPERSON: Iva. 

ONOR. KATYA DE GIOVANNI: Jien għandi xi ħaġa qabel. 

IĊ-CHAIRPERSON: L-Onor. Katya De Giovanni. 

ONOR. KATYA DE GIOVANNI: F’paġna 7 għandi korrezzjoni żgħira. Fl-aħħar paragrafu mhux “il-Fakultà tal-Benesseri” imma “il-Fakultà għat-Tisħiħ fis-Soċjetà” irridu ngħidu. Għandek raġun għax it-traduzzjoni mhijiex eżatta mill-Malti għall-Ingliż. Naħseb li rridu nbiddluha skont ma tesiġi l-Università. 

IĊ-CHAIRPERSON: F’paġna 11, fl-ewwel bullet point qed jingħad li “fejn bħalissa childcare educators u co-ordinators għandhom bżonn MQ Level 4 u 5 hu mixtieq li eventwalment dan jiżdied għal MQ Level 6 u 7”. Din aktar milli emenda wieħed irid jiġbed l-attenzjoni fuqha. Kien diġà ntqal lill-Kumitat li hemm diffikultà biex isibu ħaddiema f’dan il-livell, aħseb u ara jekk il-livell se jogħla! L-issue tiegħi hija li wieħed irid joqgħod attent li jekk se ngħollu l-livell, u fhimna l-iskop warajha din għax jekk tkun imħarreġ aktar tista’ tagħti servizz aħjar lil dawn it-tfal. Però, wieħed irid joqgħod attent għax diġà hemm diffikultà biex wieħed isib bħalissa. Safejn naf jien, fil-laqgħat issemma li l-liġi tal-edukazzjoni ma titrattax dan is-suġġett. 

Il-liġi tal-edukazzjoni tibda mill-edukazzjoni obbligatorja ‘l fuq, u allura hawnhekk qed nitkellmu fuq xi ħaġa li hija qabel iż-żmien obbligatorju tal-edukazzjoni. Fil-fatt kumment minnhom jgħid li “l-early years għandu jkun parti integrali min-National Policy Framework”. Naħseb li hawnhekk għandna nżidu forsi bullet point ieħor sabiex wieħed jikkonsidra wkoll li dan l-qasam ikun parti mil-liġi tal-edukazzjoni, minkejja li mhijiex obbligatorja. Naħseb li issa li wasalna f’punt fejn għandek aktar minn 95% tat-tfal li qed jattendu dawn il-faċilitajiet qabel l-edukazzjoni obbligatorja, li it’s high time li wieħed jirregolah ftit. 

DR ELAINE BURMINGHAM (Research Analyst): Din tiġi waħda mir-rakkomandazzjonijiet tagħna. 

IĊ-CHAIRPERSON: Tiġi waħda mir-rakkomandazzjonijiet tagħna għax issemmiet minn min ġie jitkellem hawnhekk. L-aħħar kumment min-naħa tiegħi hu li parti mill-konklużjonijiet u r-rakkomandazzjonijiet tagħna għandna ngħidu li “Dan is-settur għandu jkun ċar li jaqa’ u jkun taħt id-direzzjoni tal-Edukazzjoni. Entitajiet oħra jkunu hemm biex jagħtu s-sostenn tagħhom”. Jiġifieri din tkun qisha rakkomandazzjoni tagħna bħala Kumitat, dejjem jekk il-Kumitat jaqbel. U allura l-Kumitat iħoss li wara dak li smajna aktar jagħmel sens li b’mod ġenerali tkun ir-responsabilità tal-Edukazzjoni. 

Ovvjament l-Edukazzjoni ma tistax toffri s-servizzi kollha imma jista’ jkun meħtieġ li jkun hemm is-sostenn ta’ entitajiet oħra. Imma the leading Ministry ikun il-Ministeru għall-Edukazzjoni. Is-sapport mill-entitajiet l-oħra jingħata imma jiddependi minn kif ikunu komposti l-ministeri. Pereżempju, Jobsplus illum m’għadhiex taqa’ taħt il-Ministeru għall-Edukazzjoni u l-Jobsplus għandha sehem fit-tħaddim ta’ din l-iskema. Imma nerġa’ ngħid li bħala policy, bħala direzzjoni, għallinqas is-suġġeriment tiegħi, għandha tkun ċara li taqa’ taħt l-Edukazzjoni. 

L-Onor. Katya De Giovanni. 

ONOR. KATYA DE GIOVANNI: Sur President, ħa nżid xi ħaġa ma’ dak li qed tgħid inti. Inħoss li bħala Kumitat, wieħed mis-suġġerimenti għandu jkun li jkun hemm pjattaforma, ikun hemm kumitat, biex ilaqqa’ l-imsieħba ħalli jiddiskutu l-iżviluppi f’dan il-qasam. Għandek is-settur privat, is-settur tal-Gvern, il-union tal-early childhood educators u rappreżentanti minn Jobsplus. Jiġifieri fil-liġi għandu jkun hemm dan il-kumitat konsultattiv li jlaqqa’ l-imsieħba kollha flimkien biex ikunu jistgħu jiddiskutu l-aħħar żviluppi f’dak li għandu x’jaqsam mal-edukazzjoni bikrija. 

IĊ-CHAIRPERSON: Li nissuġġerixxi hu li jsiru dawn l-emendi u mbagħad jiġi ċċirkolat mill-ġdid ir-rapport. Bħala formalità nistgħu napprovawh kif inhu  jew aħjar napprovawh at a later stage? Fil-każ jiġi approvat f’laqgħa oħra b’mod formali u mbagħad id-dokument ikun jista’ jitpoġġa fuq il-mejda tal-Kamra kif ukoll jiġi ċċirkolat lil dawk konċernati. 

DISKUSSJONI DWAR IL-PARENTAL ALIENATION – KONTINWAZZJONI

IĊ-CHAIRPERSON: Fuq dan is-suġġett diġà kellna numru ta’ persuni li ġew quddiem il-Kumitat sabiex jagħtu l-veduti tagħhom. Fil-fatt diġà saru tliet laqgħat fuq dan is-suġġett. Ma nafx jekk fadalx mistiedna oħra li nixtiequ nġibu hawnhekk. Jien informat li l-lista li tajna lis-Segretarju tal-Kumitat ġiet eżawrita. Ma nafx jekk tħossux li hemmx nies oħra li għandhom jitilgħu? Jien għandi lista quddiemi ta’ min tela’. 

L-Onor. Graziella Attard Previ. 

ONOR. GRAZIELLA ATTARD PREVI: Nixtieq inkun naf jekk nistgħux nistiednu ġenituri li għaddejjin minn din l-esperjenza? 

IĊ-CHAIRPERSON: Fil-każ li nagħmlu hu li l-Kumitat iħoss li għandu jkompli jiddiskuti dan is-suġġett u kif qalet l-Onor. Attard Previ l-Membri tal-Kumitat jistgħu jindikaw xi ġenituri li għaddejjin minn din l-issue jew forsi naraw hemmx esperti oħra li jistgħu jiġu. U dawn inkunu nistgħu ngħadduhom lill-Iskrivan tal-Kumitat. 

L-Onor. Katya De Giovanni. 

ONOR. KATYA DE GIOVANNI: Forsi nistgħu nistiednu wkoll adulti li għaddew mill-esperjenza tal-parental alienation. Pereżempju, xi ħadd li għalaq 18 jew 19-il sena li jħossu komdu jkellem lill-Kumitat fuq x’jiġifieri li tgħaddi mill-esperjenza tal-parental alienation.. 

IĊ-CHAIRPERSON: Iridu jiġu identifikati. Ma nistennewx li l-istaff tal-Parlament se jidentifikahom hu, jiġifieri l-Membri jridu jidentifikaw huma u jgħaddu l-ismijiet lis-Segretarju. Ovvjament dejjem ikun hemm il-proviso li jekk xi ħadd iħossu li ma jixtieqx jindirizza l-Kumitat b’mod miftuħ, il-Kumitat ikun jista’ ikompli jisimgħu fil-magħluq ħalli nipproteġu l-identità tal-persuna. Dak il-proviso dejjem nagħmluh u ma naħsibx li l-Kumitat se jsib oġġezzjoni għal dan. Fuq it-tielet item nagħmlu kif qbilna u ngħaddu l-lista tal-ismijiet. Imbagħad kif ikollna l-ismijiet inkunu nistgħu nistidnuhom għal laqgħa oħra. 

AFFARIJIET OĦRA

IĊ-CHAIRPERSON: Hemm xi affarijiet oħra li l-Membri jixtiequ li jqajmu? Jekk le, kulma nixtieq infakkar huwa li l-Kumitat konġunt bejn il-Kumitat Permanenti dwar il-Familja u l-Kumitat Permanenti dwar l-Affarijiet Soċjali konna ddiskutejna l-issue tal-vjolenza domestika. Għandna l-ewwel draft tar-rapport li tħejja mir-Research Analyst ta’ dan il-Kumitat. Ovvjament għad irridu nagħtu l-feedback tagħna, però jekk wieħed iħoss li hemm bżonn ta’ xi diskussjoni ulterjuri għadna fil-ħin sabiex nagħmluha. Wieħed jara r-rapport kif inhu u mbagħad nimxu minn hemmhekk. Dik id-diskussjoni trid issir b’mod konġunt bejn iż-żewġ Kumitati. Il-bqija ma nafx jekk hemmx xi issues oħra li tridu tqajmu, jekk le, l-aġenda ġiet eżawrita u allura l-Kumitat jiltaqa’ f’data li għad trid tiġi stabbilita aktar ‘il quddiem. Nirringrazzjakom. 

Fis-6.02 p.m. il‑Kumitat aġġorna għal data li kellha tiġi komunikata aktar tard. 

